
საქართველოს პრეზიდენტის
ბრძანებულება №78

1997 წლის 30 იანვარი
ქ. თბილისი
კანონიერების, მართლწესრიგის განმტკიცების, დამნაშავეობის წინააღმდეგ ბრძოლისა და ადამიანის უფლებათა დაცვის მიზნით 1996 წელს გაწეული მუშაობის შედეგებისა და 1997 წლის ამოცანების შესახებ
ქვეყანაში მიმდინარე საერთო სტაბილიზაციისა და ეკონომიკის გაჯანსაღების შეუქცევადი პროცესების, სახელმწიფოებრიობის ფორმირებისა და კონსტიტუციის რეალურად ამოქმედების ფონზე სამართალდამცავი ორგანოების მიერ მმართველობის სამხარეო და ადგილობრივი ორგანოების მხარდაჭერით 1996 წელს დამნაშავეობის წინააღმდეგ გაწეული მუშაობის შედეგად მიღწეულია გარკვეული დადებითი შედეგები, საგრძნობლად იკლო დანაშაულმა. ამავე დროს სახელმწიფოს და მოქალაქის უსაფრთხოებისათვის, სიმშვიდისა და ჯანსაღი ატმოსფეროს დამკვიდრებისათვის ჯერ კიდევ ბევრია გასაკეთებელი.

1997 წლის 24 იანვარს საქართველოს მთავრობის გაფართოებულ სხდომაზე ქვეყანაში კანონიერების, მართლწესრიგის განმტკიცების, დამნაშავეობის წინააღმდეგ ბრძოლისა და ადამიანის უფლებათა დაცვის მიზნით 1996 წელს გაწეული მუშაობის, აგრეთვე იმავე წელს საქართველოს სამხედრო ძალებში წვევამდელთა გაწვევის შედეგების განხილვისას გამოთქმულ კრიტიკულ შენიშვნებსა და წინადადებებზე რეაგირების მიზნით: 

1. საქართველოს პროკურატურამ (ჯ. ბაბილაშვილი), შინაგან საქმეთა სამინისტრომ (კ. თარგამაძე), სახელმწიფო უშიშროების სამინისტრომ (შ. კვირაია) და იუსტიციის სამინისტრომ (თ. ნინიძე) 1997 წლის 10 თებერვლამდე კოლეგიებზე განიხილონ მთავრობის 1997 წლის 24 იანვრის გაფართოებულ სხდომაზე გამოთქმული კრიტიკული შენიშვნები და წინადადებები, დასახონ მათზე ოპერატიული რეაგირების ღონისძიებები, შეიმუშაონ და დაამტკიცონ ქვეყანაში კანონიერების, მართლწესრიგის განმტკიცების, დამნაშავეობის წინააღმდეგ ბრძოლისა და ადამიანის უფლებათა დაცვის ღონისძიებათა 1997 წლის კონკრეტული გეგმები, რომლებშიც განსაკუთრებული ყურადღება დაეთმობა კორუფციასა და სხვა სახის ორგანიზებულ დანაშაულობათა წინააღმდეგ ბრძოლის საკითხებს.

2. ეთხოვოს საქართველოს პარლამენტს დააჩქაროს კორუფციასთან ბრძოლისა და სახელმწიფო მოხელის შესახებ კანონების მიღება.

3. საქართველოს პროკურატურამ, შინაგან საქმეთა სამინისტრომ, იუსტიციის სამინისტრომ, სახელმწიფო უშიშროების სამინისტრომ, თავდაცვის სამინისტრომ (ვ. ნადიბაიძე) სხვა დაინტერესებულ უწყებებთან ერთად შეიმუშაონ და ერთ თვეში ეროვნული უშიშროების საბჭოს წარმოუდგინონ სამართალდამცავი ორგანოების კორუფციასთან ბრძოლის პროგრამა და წინადადებები კორუფციასთან საბრძოლველად ერთიანი საკანონმდებლო ბაზის შექმნის თაობაზე.

4. საქართველოს საგარეო საქმეთა სამინისტრომ (ი. მენაღარიშვილი) იუსტიციის სამინისტროსა და სხვა სამართალდამცავ ორგანოებთან ერთად კორუფციასთან ბრძოლის გააქტიურების მიზნით და საერთაშორისო სამართლის მოთხოვნათა გათვალისწინებით შეიმუშაოს წინადადებები საზღვარგარეთის ქვეყნებისა და საერთაშორისო ორგანიზაციებთან კორუფციასთან ბრძოლის საკითხებში თანამშრომლობის შესახებ. 

5. საქართველოს ეროვნული უშიშროების საბჭოსთან შეიქმნას სპეციალური ჯგუფი, რომელიც მიიღებს, გააანალიზებს და საქართველოს პრეზიდენტს მიაწვდის ინფორმაციას კორუფციის წინააღმდეგ ბრძოლის მიმდინარეობის შესახებ და გააკოტროლებს ამ მხრივ საქართველოს პრეზიდენტის დავალებათა შესრულებას.

ერონული უშიშროების საბჭოს მდივანმა ნ. საჯაიამ ორ კვირაში წარმოადგინოს კონკრეტული წინადადებანი აღნიშნული ჯგუფის დაკომპლექტებისა და უფლება- მოვალეობის შესახებ.

6. მაკონტროლებელი ორგანოების საქმიანობის კოორდინაციის მიზნით, საქართველოს პრეზიდენტის სახელმწიფო რწმუნებულებმა შესაბამის სამხარეო ადმინისტრაციებთან ერთ თვეში შექმნან კომისიები, რომლებსაც საქართველოს ყველა მაკონტროლებელი ორგანო (საგადასახადო სამსახურის გარდა) შემოწმების დაწყებამდე წარუდგენს განაცხადს ჩასატარებელი შემოწმების შესახებ და შესაბამისი უწყების ხელმძღვანელის მიერ დამტკიცებული შემოწმების პროგრამას. 

საქართველოს მაკონტროლებელი ორგანოები შემოწმების ჩატარების დაწყებისა და შედეგების შესახებ, როგორც წესი, ატყობინებენ ზემოაღნიშნულ კომისიებს. 

7. საქართველოს იუსტიციის სამინისტრომ ორ თვეში შეიმუშაოს ნორმატიული აქტი, რომელიც განსაზღვრავს მაკონტროლებელი და სამართალდამცავი ორგანოების მიერ საწარმოებისა და დაწესებულებების შემოწმებათა ორგანიზაციის, საკონტროლო საქმიანობაში თანამდებობის პირთა უფლებამისილების, შემოწმების ვადების, კანონმდებლობის დარღვევისათვის პასუხისმგებლობისა და სხვა საკითხებს. 

8. საქართველოს სამართალდამცავი ორგანოების ხელმძღვანელებმა 1997 წლის 1 მაისამდე შეიმუშაონ მათდამი დაქვემდებარებულ უწყებებში მუშაკთა შერჩევის, მიღების, მომზადების, კვალიფიკაციის ამაღლების, ატესტაციისა და თანამდებობიდან გათავისუფლების შესახებ თანამედროვე მოთხოვნებთან შესაბამისი უწყებრივი ნორმატიული აქტები.

9. საქართველოს ეროვნული უშიშროების საბჭოს ნარკომანიის გავრცელების, ნარკოტიკების უკანონო ბრუნვის წინააღმდეგ ბრძოლის სახელმწიფო კომისიამ (კ. თარგამაძე, ა. ჯორბენაძე) დასახოს კონკრეტული ღონისძიებანი საქართველოში ნარკომანიის გავრცელებისა და ნარკოტიკული საშუალებების უკანონო ხმარების წინააღმდეგ ბრძოლის პროგრამის სრულყოფილი რეალიზაციისათვის საქართველოს პრეზიდენტის 1997 წლის საგანგებო საფინანსო პროგრამით გათვალისწინებული 2 მილიონი ლარის ასათვისებლად, აგრეთვე მიმდინარე წლის 10 ივლისისა და 25 დეკემბრისათვის ეროვნული უშიშროების საბჭოს წარმოუდგინოს ინფორმაციები გაწეული საქმიანობის შესახებ.

10. არასრულწლოვანთა საქმეებისა და მათი სოციალური დაცვის სამთავრობო კომისიამ (თ. კვაჭანტირაძე) შეიმუშაოს კონკრეტული ღონისძიებანი საქართველოს პრეზიდენტის 1997 წლის საგანგებო საფინანსო პროგრამით გათვალისწინებული 1 მილიონი ლარის ასათვისებლად და მიმდინარე წლის 10 ივლისისა და 25 დეკემბრისათვის ეროვნული უშიშროების საბჭოს წარმოუდგინოს გაწეული საქმიანობის ანგარიშები.

11. საქართველოს ფინანსთა სამინისტომ (დ. იაკობიძე):

სახელმწიფო საგადასახადო ორგანოებსა და გადასახადის გადამხდელებს შორის საბაჟო და საგადასახადო კანონმდებლობით გათვალისწინებულ ურთიერთობათა სრულყოფის, ქვეყანაში საბუღალტრო აღრიცხვისა და ანგარიშგების სისტემის მოწესრიგების მიზნით თავისი კომპეტენციის ფარგლებში შეიმუშაოს შესაბამისი ქვეკანონური აქტები და უზრუნველყოს მათი ამოქმედება;

– საბიუჯეტო სახსრების რაციონალური ხარჯვისათვის უზრუნველყოს, რომ სახელმწიფო ხაზინამ უმოკლეს ვადებში მოიცვას ყველა საბიუჯეტო ორგანიზაცია. 

12. საქართველოს ფინანასთა სამინისტრომ, საბაჟო დეპარტამენტმა (თ. აბულაძე), სახელმწიფო უშიშროების სამინისტრომ, პროკურატურამ, შინაგან საქმეთა სამინისტრომ და სახელმწიფო საზღვრის დაცვის სახელმწიფო დეპარტამენტმა (ვ. ჩხეიძე) ერთ თვეში ეროვნული უშიშროების საბჭოს სხდომაზე განსახილველად წარმოადგინონ წინადადებები კონტრაბანდის, არალეგალური ექსპორტ-იმპორტის, ფიქტიური სატრანზიტო და რეექსპორტის ოპერაციების აღსაკვეთად. 

13. საქართველოს პროკურატურამ, შინაგან საქმეთა სამინისტრომ, ფინანსთა სამინისტრომ, სახელმწიფო საგადასახადო სამსახურმა (დ. სალარიძე) და სახელმწიფო უშიშროების სამინისტრომ განსაკუთრებული ყურადღება მიაქციონ შემოსავლების დამალვისა და უნებართვო სამეწარმეო საქმიანობის ფაქტების გამოვლენას, დამნაშავეთა მხილებას, აღძრული საქმეების დროულ და ეფექტიან გამოძიებას, დაფარული თანხების სახელმწიფოს სასარგებლოდ ამოღებას. 

14. ეთხოვოს საქართველოს უზენაეს სასამართლოს ერთგვაროვანი საგამოძიებო და სასამართლო პრაქტიკის დამკვიდრების მიზნით განაზოგადოს და სახელმძღვანელო განმარტებები მისცეს საქართველოს სისხლის სამართლის კოდექსით გათვალისწინებულ მუხლებს კორუფციული და კორუფციასთან დაკავშირებული დანაშაულის შესახებ. 

15. საქართველოს პროკურატურამ, შინაგან საქმეთა სამინისტრომ და სახელმწიფო უშიშროების სამინისტრომ 1997 წლის 1 მაისამდე მოამზადონ და ეროვნული უშიშროების საბჭოს წარმოუდგინონ კონკრეტული წინადადებები ეკონომიკურ დანაშაულთან ბრძოლის საკითხებში აღნიშნული უწყებების საქმიანობაში არსებული პარალელიზმის აღმოფხვრისა და ფუნქციების მკვეთრი გამიჯვნის მიზნით განსახორციელებელ ღონისძიებათა შესახებ. 

16. საქართველოს პროკურატურამ, შინაგან საქმეთა სამინისტრომ, სახელმწიფო უშიშროების სამინისტრომ განსაკუთრებული ყურადღება დაუთმონ წინა წლებში ჩადენილ მძიმე დანაშაულთა გახსნას, გამოვლენილ და მხილებულ დამნაშავეთა დროულ მოძებნასა და დაკავებას. ამ მიზნით, მიღებულ იქნეს ქმედითი ზომები შინაგან საქმეთა სამინისტროს, სახელმწიფო უშიშროების სამინისტროს, საბაჟო და სახელმწიფო საზღვრის დაცვის სახელმწიფო დეპარტამენტებს შორის ოპერატიული ინფორმაციების დროული ურთიერთგაცვლის უზრუნველსაყოფად. საქართველოს პროკურატურამ, შინაგან საქმეთა სამინისტრომ, სახელმწიფო უშიშროების სამინისტრომ 1997 წლის პირველი ნახევრის შედეგების შეჯამებისას წარმოადგინონ ანგარიში საქართველოში წინა წლებში ჩადენილ მძიმე დანაშულთა გახსნისა და განსაკუთრებით საშიშ დამნაშავეთა ძებნის მდგომარეობის, აგრეთვე ამ მხრივ დაინტერესებულ უწყებათა საქმიანობის კოორდინაციის მიზნით გაწეული მუშაობის შესახებ. 

17. საქართველოს იუსტიციის სამინისტრომ, პროკურატურამ, შინაგან საქმეთა სამინისტრომ და სახელმწიფო უშიშროების სამინისტრომ თავიანთი კომპეტენციის ფარგლებში შეისწავლონ ჩატარებული ჩხრეკის, ამოღების, ქონებაზე ყადაღის დადების, დაპატიმრების ან წინასწარი პატიმრობის ვადის გაგრძელების კანონიერებისა და დასაბუთებულობის, მათი გასაჩივრების ორგანიზაციული საკითხები, რის შესახებაც 1997 წლის სექტემბერში მოახსენონ ეროვნული უშიშროების საბჭოს. 

18. საქართველოს პროკურატურამ და იუსტიციის სამინისტრომ სამ თვეში კოლეგიათა სხდომებზე განიხილონ გამოსაძიებელ სისხლის სამართლის საქმეებზე საგამოძიებო იზოლატორებში ბრადებულთა 9 თვემდე და მეტი ვადით გაჭიანურებით ყოფნის საფუძვლიანობის საკითხი. 

19. საქართველოს იუსტიციის სამინიტრომ სხვა სამართალდამცავ ორგანოებთან ერთად შეისწავლოს და 1997 წლის 1 ივნისამდე კოლეგიის სხდომაზე განიხილოს საკითხი „საქართველოს სისხლის სამართლის საპროცესო კოდექსში ცვლილებებისა და დამატებების შეტანის თაობაზე“ 1996 წლის 5 სექტემბერსა და 27 ნოემბერს მიღებული კანონების გამოყენების პრაქტიკის შესახებ. 

20. თავისუფლების აღკვეთის ადგილებიდან გათავისუფლებულ, შეწყალებულ და ამნისტირებულ პირთა სოციალურ ადაპტაციაზე, შრომით მოწყობასა და შემდგომ საქმიანობაზე ზედამხედველობის ეროვნული უშიშროების საბჭოს აპარატმა და სახელმწიფო კანცელარიის ადგილობრივი მმართველობის და რეგიონალური პოლიტიკის საკოორდინაციო სამსახურმა (ბ. ბახტაძე) წარმოადგინონ წინადადებები 1997 წლის 1 მაისამდე მმართველობის ადგილობრივ ორგანოებთან სამეთვალყურეო კომისიების შექმნის შესახებ და შეიმუშაონ აღნიშნული კომისიების დებულება. 

21. საქართველოს სამართალდამცავმა ორგანოებმა კოლეგიათა სხდომებზე სისტემატიურად განიხილონ სამართალგამოყენებით პრაქტიკაში კონსტიტუციით გარანტირებული ადამიანის უფლებებისა და თავისუფლებების შეზღუდვის ფაქტები, დასახონ კონკრეტული ღონისძიებები ადამიანის უფლებათა დაცვის საპრეზიდენტო პროგრამისა და ამ სფეროში მოქმედი კანონმდებლობის განუხრელი შესრულების უზრუნველსაყოფად. 

22. საქართველოს თავდაცვის სამინისტრომ მოამზადოს და 1997 წლის 1 მარტამდე სამხარეო ადმინისტრაციების ხელმძღვანელებთან, ქალაქების მერებთან, რაიონებისა და ქალაქების გამგეობათა თავმჯდომარეებთან, აფხაზეთისა და აჭარის, რაიონებისა და ქალაქების სამხედრო კომისრებთან, გამწვევი კომისიების წევრებთან მოაწყოს საინსტრუქტაჟო-მეთოდიკური მეცადინეობა სამხედრო ძალების რიგებში წვევამდელთა გაწვევის საკითხებთან დაკავშირებით, ამასთან, განსაკუთრებული ყურადღება დაუთმოს გაწვევის შესახებ არსებული საკანონმდებლო აქტების მოთხოვნათა შესწავლას. 

23. საქართველოს თავდაცვის სამინისტრომ იუსტიციის სამინისტროსა და მთავარ სამხედრო პროკურატურასთან (ნ. გოგიტიძე) ერთად შეიმუშაოს 1997 წლის 1 მარტამდე დასამტკიცებლად წარმოადგინოს მიმდინარე წელს საქართველოს წვევამდელი ასაკის ახალგაზრდების სამართლებრივი აღზრდის გაუმჯობესების ღონისძიებათა პროექტი. 

24. დამტკიცდეს სამხედრო ნაწილებსა და შენაერთებზე შეფი სამინისტროების, უწყებებისა და მმართველობის ადგილობრივი ორგანოების ნუსხა. 

25. საქართველოს კულტურის სამინისტრომ (ვ. ასათიანი) ერთ თვეში შეიმუშაოს საქართველოს სამხედრო ძალების ნაწილებსა და შენაერთებზე კულტურული შეფობის განხორციელების პროგრამა და უზრუნველყოს მისი რეალიზაციის კონტროლი. 

26. საქართველოს განათლების სამინისტრომ (თ. კვაჭანტირაძე) სხვა დაინტერესებულ უწყებებთან და ორგანიზაციებთან ერთად ახალი სასწავლო წლის დაწყებამდე შეიმუშაოს საშუალო სკოლებსა და სახელმწიფო უმაღლეს სასწავლებლებში საქართველოს კონსტიტუციისა და სამართლის საფუძვლების სწავლების თანამედროვე მოთხოვნებთან შესაბამისი პროგრამა. 

27. საქართველოს იუსტიციის სამინისტრომ, ფინანსთა სამინისტრომ და მმართველობის ადგილობრივმა ორგანოებმა (გამგეობები და მერიები) 1997 წლის 1 მაისისათვის ეროვნული უშიშროების საბჭოს წარმოუდგინონ კონკრეტული წინადადებები სასამართლოების მატერიალურ-ტექნიკური პირობების გაუმჯობესების მიზნით. 

28. ეროვნული უშიშროების კონცეფციის შემმუშავებელმა სახელმწიფო კომისიამ (ი. მენაღარიშვილი, შ. კვირაია) უზრუნველყოს ეროვნული უშიშროების კონცეფციის პროექტის ეროვნული უშიშროების საბჭოზე განსახილველად წარმოდგენა 1997 წლის 1 სექტემბრამდე. 

29. სახელმწიფო კანცელარიის საზოგადოებრივი აზრის კვლევის განყოფილებამ (დ. ყარაულაშვილი) შეიმუშაოს სპეციალური სოციოლოგიური პროექტები და მუდმივად აწარმოოს სამართალდამცავ, ძალოვან სტრუქტურებსა და მაკონტროლებელ ორგანოებში მიმდინარე სოციალურ-პოლიტიკური პროცესებისა და მათი საქმიანობის მიმართ მოსახლეობის დამოკიდებულების დინამიკის მონიტორინგი. 

ე. შევარდნაძე 

